
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
অন্তর্যামী



চুপ করে’ থাকি শুধায় যখন
দেখে তুমি হাস বুঝি।

কে তুমি গোপনে চালাইছ মােরে,
আমি যে তােমারে খুঁজি।


রাখ কৌতুক নিত্য-নূতন
ওগাে কৌতুকময়ী।

আমার অর্থ, তােমার তত্ত্ব
বলে’ দাও মােরে অয়ি।

আমি কি গাে বীণা-যন্ত্র তােমার?

ব্যথায় পীড়িয়া হৃদয়ের তার

মূচ্ছনাভরে গীতঝঙ্কার
ধ্বনিছ মর্ম্মমাঝে।

আমার মাঝারে করিছ রচনা

অসীম বিরহ, অপার বাসনা,

কিসের লাগিয়া বিশ্ববেদনা
মাের বেদনায় বাজে?

মাের প্রেমে দিয়ে তােমার রাগিণী

কহিতেছ কোন্ অনাদি কাহিনী,

কঠিন আঘাতে ওগাে মায়াবিনী
জাগাও গভীর সুর।

